
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ВЛАДАН ДЕСНИЦА

	 

	УУЛЗАЛТ

	Орчуулсан Д. Гонгор

	 

	Галт тэрэгний буудлаас түүнийг гарахад хотын дээгүүр хөвсгөр манан аанай л тунаран хөвсөөр байв. Өглөөний шингэн униар дунд алс тэртээ сүмийн гонх нойрмоглон сүүдийнэ. Хавар цагийн амралтын нэгэн өглөөний нэлдээ үүлээр хучигдсан бүрхэг тэнгэрт гэгээ орлоо. Иван явган хүний зам дээр зогсов. Анхны трамвай, сүүний машин л үзэгдэх аж. Эл хуль хоосон талбай дундуур ажил хэргийнхээ мөрийг хөөн толгойгоо нугдайлган одоо хэр нойрмоглон анилдах нүдээ хөшөөний зүг үл өргөн ганц нэг хүн яаран явна. Гагцхүү хэтэрхий урт пальто өмссөн тэр л толгой нүцгэн энд зогсоод өглөөний гэгээтэй анх золгон жаахан цаана нь харагдах туулайн бөөр худалддаг наймаачдын бүхээг шиг гараа сунган харсан хүн хачирхан гайхмаар янзын байдалтай зогсоно. Тэгээд өөрийн нь энэ хоосон гоёмсог дүр нь түүнд утгагүй санагдан дургүй нь хүрч сургуульд байхад нь үзүүлдэг байсан ташуурын амтыг бодогдуулна. «Энэ хөшөөнүүдийг шөнө хураан авч амрааж баймаар юм. Эсвэл ядахдаа ямар нэг юм дээгүүр нь хаяж байх хэрэгтэй юм даа» гэж Иван бодов.

	Тэр хотын төв хүрэх гэж хөлсний тэрэг дуудав. Хаймран дугуйны зөөлхөн бөмбөлзөх явдал дунд морин туурайн чанга чанга товолзон алхах чимээгээр энэ үл таних хотод дээр үед бага байхдаа эцэг эхтэйгээ жуулчлан ирж байсан дуртгал нь сэргэн ирэв. Тэр цагаас л өглөөний жихүүнд эвгүйцэх сэтгэл төрөх болжээ. Тэгээд одоо ч гэсэн өглөө эртийн цаг түүний дургүйг хүргэж, ходоод муутай ч гэсэн хүчээр англи давс долооход ходоод нь хорсох шиг аягүйцэх сэтгэл төрөв. 

	Тэр, нэрд гарсан нэгэн өвгөн эрдэмтний наян насны ойг тэмдэглэхээр зохион байгуулагдсан хорооны урилгаар түүний зургийг зурах гэж иржээ. Өнөөдөр олонтоо сонссон тэр хүнтэйгээ анх удаа уулзах гэж яваа нь энэ. Өчигдөр орой болтол сэтгэлийг нь эзэмдэн байсан уулзалтын тухай бодол санаа одоо бүр ул мөргүй алга болжээ. Тэр хөлсний тэргийг явуулаад зуушны газар оров. Энд ширээний ард хэдхэн хүн суух бөгөөд худалдаачид, удаан хэвтэхээр сүүж нь өвдөөд хэвтэж чадахаа байсан сул цалинтууд, гартаа сонин барьсан өндөр настнууд байх ажээ. 

	Тэр, цонхны дэргэд суугаад кофе захив. Цонхны цаана дөнгөж ногоорч эхэлж байгаа цэцэрлэгт хүрээлэнд хуайс мод цайрна. Хажуугаар нь байн байн хүнгүй шахам трамвай тарчигнан өнгөрнө. Нэгэн удаа харваас нохойгоо зугаацуулах л гэж гарч ирсэн бололтой нохой хөтөлсөн хатангир ноён гуйвлан өнгөрөв. Хэсэг зуур хэн ч үзэгдэхгүй байснаа ойн цагдаатай их л төстэй, гар нэхмэл цэмбэн пальтотой өргөн пагдгар нуруутай намхан нэгэн эр хүнд нүсэр сүрлэг алхлан явж өнгөрлөө. Тэр сугандаа сонин, боодолтой юм сугавчлан, долоовор хуруундаа хөх бидон дэнлүү шиг санжгануулж явна. Энэ зуушны газрын нам гүмийг эвдэн урт үстэй, гонзгой нүүртэй наргианч байрын нэгэн эр сэвхийгээд ороод ирлээ. Тэр нойрмог нүдээрээ хэн нэгнийг эрэх шиг эл хэдхэн хүнийг дүрлийн ширтэв. Лав тэр хэн нэгийг эрж орж ирээгүй, зөвхөн яах гэж орж ирснээ л ухаарах гэж тийнхүү дүрлийн ширтжээ. Тэгээд бүгдийг хөндий хүйтэн харцаараа ширвэн тойруулж хараад орж ирсэн шигээ мөн л чимээгүй холдов.

	Иван өглөөний сонин гүйлгэн хараад зурагтай бөөн сэтгүүлийн хуудас эргүүлэн суулаа. Тэгээд эвшээлгэн цагаа харав. Өвгөн эрдэмтэнтэй очиж уулзах цаг бас л болоогүй аж. Иймд тэр хотоор жаахан явах гэж гарав.

	Дэргэдүүр нь хөлсний тэрэг хурдлан гарав. Түүний дотор хоёр хүний хар цагаан хоёр дүрс үзэгдэв. Дараа нь бас хөгжилдөн шуугилдсан хүмүүс пиг дүүрэн суусан гурав, дөрвөн машин өнгөрөв. Хуримын машин ажээ.

	Тэр, хотоор тэнэн номын дэлгүүрийн цонхны үзмэр, театрын зарлал сэлтийг сониучирхан явлаа. Арван цаг болоход тэр туулайн бөөр модот нам гүмхэн гудамжинд байдаг профессорын гэр лүү зүглэв. Цардмал захтай хувцас өмссөн, асрагч эмгэн засмал зам дээр хүүхдийн тэрэг хөдөлгөн зогсоно.

	Сүүлийн үед профессорын бие тун базаахгүй байгаа гэж Иван сонсжээ. Гэвч харсан үзсэн бүхэн нь түүний бодож байснаас өөр байлаа. Гал тогооныхоо өрөөнд цонхны дэргэд зөөлөвчит сандал дээр шигдэн суусан тэнхэл доройтсон зөнөг өвгөнийг Иван хараад түүний ганц охин Эммагаас ч гайхсан сэтгэлээ нууж чадсангүй. Профессор том ноосон алчуураар бүх биеэ хучин, өвдгөө шоон хээт ногоон ороолтоор ороон суусан нь хэрвээ цонхоор харагдах бүх юм хажуу тийшээ өнгөрдөг сөн бол түүнийг вагоны цонхон дээр сууж байна гэж бодож болохоор байлаа. Гэвч энд юу ч эс өөрчлөгдөх тул бүх юм илбэдүүлчихсэн юм шиг хөшингө царцанги санагдах аж.

	Иван ярианыхаа явцад өвгөнийг улам сайн ажиглаж, хэд хэдэн таталбар зураг хийхийг бодсон боловч өвгөн бараг дүлий тул ажил нь хүндхэн болохыг эхний үгнээс нь ойлгов. Өвгөний төвөнх нь дуугаран арай ядан сонсогдох нарийхан дуу нь яг л Мемносын хүн хөшөөнд салхи сийгэх адил ажээ.

	Эмма гэрийн ажилтай гээд тэр хоёрыг орхин явлаа. Иван өвдөг дээрээ өврийн дэвтрээ гарган тавиад эцэж доройтсон өвгөнийг хулгай нүдээр хараад авав. Дүлий болохоор өвгөн орчин тойронд юу болж байгааг ч эс анхааран гагцхүү цонхоор мөрөөдөнгүй ширтэнэ. Энэхүү байдал нь агуу их сэтгэгчийн сайхан дүрийг агуулжээ. Бүхнийг үл анзааран бодлогоширсон байдал нь зөнөж ухаан мунхаг болсныг нь хаацайлна. Ийнхүү дүлий болж гадаад орчноосоо тусгаарлагдсан хэдий ч ухаан бодлоо төвлөрүүлэх чадвар нь нэмэгджээ. Өвгөний энэ байдал зарим үед янз янз байна. Бүр саяхан тэр хэд хэдэн удаа ухаан санаа нь эв эрүүл болохоо харуулж хүмүүсийн гайхал төрүүлж байжээ. Энэ байдлыг нь нүдээр үзсэн хүмүүс түүний дотор юу эс бодогдох билээ гэж үзэж өвгөнтэй маш болгоомжтой хянуур харьцдаг болжээ. Ийм учраас өвгөнтэй харьцах харьцаа гэнэтийн эгзэг анасан тоглоом шиг ямархан нэгэн ов мэх агуулна. Энэ нь чухамдаа орчин тойрныхон нь түүний ухаан алдаж унахыг, тэр тэднийг туйлын тайван болохыг отон суудаг болжээ. Үнэн хэрэгтээ Иван өвгөний алмайран ширтэх нүдийг ажиглаад түүний зүүрмэглэсэн бодол санаа нь хэн хүнд үл хүрэх, эс ойлгогдох элчилгүй уудамд тэнүүчилж нөгөө талынх нь юмс өөрт нь харагдах дөнгөн данган ялгагдахуйц зааг дээр тогтон байгаа тухай бодов. Хүүхэн хараа нь нэгэн газарт тогтох нь үгүй бөгөөд түгшүүрт харц нь сувиллын газрын нам гүмхэн цэцэрлэгт хүрээлэн дэх сандал дээр чичгэнэн туссан нарны цацраг шиг юм юмыг гүйлгэн харна.

	Зураач, өвгөний царайг жаахан сэргээж шинэ өнгө аястай болгох гэж яриа өдөв. Гэвч түүний хэлэх үг бүрийг огтын хамаагүй юм шиг санаа амарлингуй, хайхрамжгүй сонсож нэг ч удаа хариу үг дуугарсангүй.

	Иваныг ярьж эхлэхээр түүний зүг манант талаар тэнүүчлэн яваад буцаж ирсэн мэт алмайрсан харцаа чиглүүлэх агаад дуугайхан сонсоод дөнгөж мэдэгдэх төдий толгой дохисноо дахиад л бодол санаа нь хязгааргүй цэнхэртэх уудамдаа хөвөн одно. Тэр, маани унших шиг үе үе уруулаа хөдөлгөн ямар нэг үл ойлгогдох гайхмаар үг шивнэх бөгөөд хэрвээ түүнийгээ чанга хэлбэл тэр нь үл ухагдан, шинэ содон санагдах этгээд, эгэлгүй гайхам бишрэл төрүүлэх байсан билээ.

	Гал тогооны өрөөний бүдэг харанхуй дунд энэ айлын уламжлан ирсэн эдлэл суман модон тавилга, нам гүмхэн байдал өрх гэрийн дүнсгэр тайван уур амьсгал нь он удаан жил улиран өнгөрсөн ч өөрчлөгдсөн юм үгүй ажээ. Бодолд автсан хөдөлгөөнгүй энэ өвгөн байгаа ч гэсэн тасалгаа дахь эл хөндий байдал хэвээр аж. Заримдаа тэр өвгөн хөдөлгөөнд орж чичирсэн гараараа нусныхаа алчуурыг удаан гэгч гарган ирээд алгуурхан дэлгэн нүднийхээ шилийг арчаад мөн л алгуурхан нугалж халаасандаа хийх бөгөөд хөндлөнгийн улсад төвөгтэй хөшингө байдлыг эвдсэндээ наад зах нь хагас цаг хэр сэтгэл ханамжтай байх аж. Ийнхүү энэ тасалгаанд цаг ч урагшаа явахгүй байгаа юм шиг санагдах бөлгөө. Тэр цаг хугацаа гэгч тэжээвэр нохой үүргэлэн цагариглан хэвтэх шиг өвгөний хөл доор нам гүм нуугдана. Харин яриа эхлэхээр тэр үл өөрчлөгдөх хөдөлгөөнгүй байнга хэрэглэгддэг цаг маань өөрийн мөнхийн хөдөлгөөнд орж алгуурхан эргэлдэн дээш өргөгдөж туг утас болон бутарч дахиад л нэгдэн тасалгаа дундуур зорчин явсаар харанхуй буланд очиж явдлаа намсгана. Гэвч хэзээ ч энэ хязгаарлагдмал орчноос халин гарч байсангүй. Яриа тасрах үед тэр нь багваахай цэцгийн шүхэр шиг мөрөөдөнгүй унаад тэр дороо нойрсоно. Гэхдээ дахиад яриа шинээр эхлэхэд тэр сэргэн босож эцэс төгсгөлгүй замаа үргэлжлүүлнэ. Эндхийн ийм байдал нь, Иваныг алгуурхан өөртөө татаж, залхуу хүрэм үлбэгэр байдал нь яг хавар цагийн нар шиг нозооруулав.

	Эмма буцаж ирлээ. Тэр нэхэж байсан юмаа аваад зураачтай хуучин андууд шиг чин сэтгэлээсээ эрээ цээргүй яриа дэлгэв. Түүний ажлын тухай асууж шалгаан, эцгийнхээ биеийн байдал ямар байгаа, сүүлийн үед хэрхэн хурдан эцэж турж байгаа тухай ярив. Тийм ч залуу биш энэ хүүхний анхаарал үл татах амьдралын нь нэгэн явдал түүний анхаарлыг татав. Тэр бол хань бүлтэй, өрх гэрийн эзэгтэй аж. Түүний нөхөр нь цэргийн газрын зургийн хүрээлэнгийн захирал, хурандаа цолтой төлөв томоо бүхий нэгэн эр ажээ. Тэр, орой үдшийн цагийг энд өнгөрүүлнэ. Өнөөдөр ч гэсэн түүнийг үдийн хоолондоо ирэхийг хүлээж байгаа бөгөөд Эмма нөхөртэйгөө танилцуулах гэж Иваныг үдийн хоолондоо урив.

	Өвгөний уйлагнан гонгинох нарийхан дуу сонсогдов. Түүний юу гээд байгааг дор нь ойлгосон Эмма шилэн аягатай жимсний шүүс авчирч, хүзүүгээр нь зөөлхөн тэврэн өгч эхлэв. Эцгийнхээ дээрээс хичээнгүйлэн тонгойсон зөөлөн хүрэн үстэй толгой, ухаалаг сэвхтэй царайг харахад энэ агуу их хүний алив жижиг адармаатай хүсэлтийг биелүүлэхийн төлөө өөрийгөө зориулсан энэ эмэгтэйн амь биеэ үл хайрлах чанар илэрхий. Өвгөн шуналтай ууна. Өвгөн ийнхүү бодит шаардлагын дагуу хүссэнээ биелүүлэхдээ сая л амьдрал ахуйд эргэн орох шиг болж түүний бодлогоширсон байдал агшин зуур хийсэн арилж царай нь ер бусын өөр болов. Тэгснээ шаардсан зүйлээ хүртчихээд бодол санаа нь дахиад л хязгааргүй уудамдаа хөвөн одов.

	Эммаг ярьж байхад профессор хэд хэдэн удаа халааснаасаа цагаа гарган ирж гартаа эргэлдүүлэв.

	— Үргэлж ингэж л цагаа харж байдаг юм. Дадаж заншсан болоод л тэр биз дээ, гэж өвгөний өөрийгөө зугаацуулсан энэ ажлыг зураач ажиглан харахыг мэдээд Эмма аяархан тайлбарлаад, — Хэдэн ч цаг болж байсан түүнд падгүй шүү дээ! гэж гунигтайхан инээмсэглэн нэмж хэлээд саяхнаас тэр нь үе үе зогсчхоод байхаар хүйтэнд царцаад тэгж байгаа юм гэхээр нь дулаан уут хийж өгсөн юм гэлээ. «Түүнд ганц зөв цохилж яваа юм нь энэ байна даа» гэж Иван санаад хөрж байгаа судасны цохилт нь мэдэгдэнэ гэж үү. Ингэж цагаа байн байн үздэг нь үүнийгээ хиймэл зүрх мэт боддог амин чухал хэрэгцээнээс тэр биз ээ, гэж сэтгэв. Бүх зүйл хэвийн байгаад итгэсэн профессор ганц нандин зүйлээ халаасандаа хийлээ. Гойд анхаарал халамжийн дунд байна гэдгээ дүлий өвгөн ойлгож байгааг илтгэх гайхсан, эргэлзсэн өчүүхэн ч шинж харцанд нь илрэхийг Иван олж үзсэнгүй. Энэ явдал Иваны сэтгэлийг хөндлөө. 

	Хурандаа хүрч ирснээр бага зэрэг хөгжилтэй болов. Урьд өмнө бие биеэ үл мэдэх хүмүүс ширээний ард сууж хүмүүсийн яриа сэргэлээ. Мэдээж, профессор энэ ярианд оролцсонгүй, тэр дахиад л хоёрдогч байдалдаа шилжин идэх уух юмаа хичээнгүйлэн хүртэв. Түүний царайнд дахиад л таагүй байдал илрэв.

	Шүдгүй тэр хөхөж байгаа юм шиг уруулаа өмөлзүүлэн зажилж байсан юмаа ховдог гэгч заримыг нь бүхлээр нь залгихад хоолойд нь тээглэн хүчтэй чимээ гарна. Тэр өөрийг нь алгасчих вий гэсэн аятай хоол дараалан түгээх хүний гар дагуулан харна.

	Гэнэт яриа тасарч гурвуулаа амьсгаа даран суув. Өвгөн хахан цацаж амьсгаадаж эхлэв. Нүдэнд нь нулимс цийлэлзэн хоолой нь хоржигнож эхлэв. Жаахан л эвгүй хөдөлбөл үхэл зайлшгүй ирэх гэж байгаа юм шиг хөдөлж ханиалгаж, шүлсээ залгих ч үгүй тэр ч байтугай нүдээ цавчихаасаа ч эмээн суух ажээ.

	Амьсгалаа түгжин, ханиалгахгүй гэж цөхөртлөө хичээн, байдгаараа салгалан чичирч чарлав. Энэ нь тулгаран ирсэн үхлийн аюулыг орчныхоо хүмүүст мэдэгдэх гэж тэр үү, эсвэл цөхрөн уйлж байгаа гэдэг нь тодорхойгүй аж. Өвгөний энэ аймаар байдлыг, утсан чинээ улаан амь нь дөнгөн данган тогтож байгааг хараад Иван аягүйцэв. Тэр Эммагийн нүдэнд гялалзах очийг олж үзэв. Гэхдээ тэр оч цахилгаан цахих адил гялсхийн үзэгдээд дорхноо алга болов.

	Хурандаа бүхнээс урьтан түүний зүг гүйн очиж нуруу руу нь цохиод чихэнд нь,

	— Битгий ай. Аюултай юм үгүй. Зүгээр. Тайван залгичих гэж хашхирав.

	Өвгөн сая нэг ухаан орсон боловч урьдын адил дагжин чичирч хүйтэн хөлс дааварлана.

	Ийнхүү багтран бачимдсан нь түүнийг бүр тамирдуулжээ. Царай нь цайн, тамирдаж ядарсан тэр үдийн хоолны цаг дуустал үүрэглэн суув. Дараа нь Эмма түүнийг унтуулж амруулахаар авч явлаа.

	— Хэцүү байгаа биз! гэж хурандаа Ивантай хамт үлдэхдээ хэлээд санаа алдан, — Ялангуяа урьд өмнө түүнийг мэддэг хүмүүс нь харвал ч хэцүү шүү. Яая гэхэв дээ. Байгалийн жам ёс юм биз дээ. Үүнээс хэцүү юм тохиолдохыг алийг тэр гэх вэ! Эмма яах вэ дээ, хэлэх юм алга! Гэвч өвгөний биеийн байдал улам муудаад байгаа гэж хэлэх арга алга. Эмч нарын хэлснээр бас л хэд хоног амь торгох юм байна. Бас тэгээд хэчнээн сонин гээ! Саяхан бас гэдэсний цагаан хорхойтой гэдгийг эмч нар олж мэдлээ. Ийм настай хариугүй үхэх шахсан биед бас гэдэсний цагаан хорхой байхыг бод л доо! гэлээ.

	Хаалган дээр Эмма үзэгдлээ. Тэр зөөлөвчит сандал дээр суугаад нүдээ анив. Түүний царайд гагцхүү маш их ядарсны шинж илэрхий. Түүний зэрэгцээ хүлцэнгүйгээр өөрийгөө огоорсон байдал нь аандаа харагдана. Ер нь тэр хар багаасаа бусдын аясыг даган өөрийгөө бодолгүй өрөөлийн төлөө явж байдаг нэгэн дадалтай болжээ. Мэдээж, энэ нь амьдралын нь чиг болсон өрөвч зөөлөн сэтгэлийг түүнд нигүүлслэн хайрлажээ. 

	Иван, үнэн хэрэгтээ өвгөний хэзээ үхэхийг хүлээж байгаа Эмма, хурандаа хоёрыг хулгай нүдээр хараад авав. Эл өвгөнд амьдралынхаа хамаг сайхан үеийг зориулсан Эмма эцсийн эцэст өтөл насны босгон дээр амьдралынхаа мөрийг хөөхийг бас бодно. Магадгүй, ингэж удаан хугацаагаар амь торгон яваа өвгөнд уур нь хүрч түүний хатуу сэтгэлтэйд нь гомдож байгаа гэхэд үгүй гэх газаргүй. Саяхан түүний нүдэнд харагдсан тэр нэгэн очийг ингэж л тайлбарлаж болох байлаа. Харин өөр үед бол ийм юм бодож байгаа өөрийгөө зүхэн, өөрийн энэ гомдол гутралаа хүний үнэргүй, зүй бус хэрэг хэмээн үзэж замаасаа түүнийг зайлж өгөөсэй гэж бодож байсан нь хэчнээн хатуу сэтгэл, шударга бус явдал болохыг ойлгон арчаагүй өвгөнийг өрөвддөг биз. Гэхдээ өвгөн нас барлаа ч гэсэн ид цэцэглэн мандаж байсан үеийнх нь байдал л дурсгал болон үүрд үлдэн хоцорно. Эмма ч гэсэн ханиаж хахаж цацан халааснаасаа цагаа байн байн гарган ирж, нүдний шилээ эцэс төгсгөлгүй арчдаг байсан өтөлж сулбайн зөнөсөн тэр байдлаар нь өвгөнийг дурсан санах нь юу л бол. Тэр цагт тэр түүний тухай нулимс асгаруулахгүй, дотроо гэмшихгүйгээр дурсаж чадахгүй нь мэдээж.

	Хэсэг зуур бүгд чимээгүй болов. Дараа нь яриа нь сэргэсэн боловч урьдын адил хөгжилтэй сэргэлэн байдал алга болжээ. Цагийн дараа өвгөний хахирган дуу сонсогдоход Эмма хувцсаа өмсөхөд нь, туслахаар яаран өрөө рүү нь орж түүнийг ажлын нь өрөөнд авчрав. Иван босов. Түүний явах цаг болжээ. Гэвч явахынхаа өмнө тэр дахиад хоёр, гурван таталбар зураг хийхийг бодож өвгөний араас өрөө рүү нь орлоо. Том бичгийн ширээ, хоёр хана эзэлсэн номын тавиур бүхий багахан тасалгаанд орж очив. Сул ханан дээр элдэв баярын бичиг, өвгөний хурал цуглаан дээр мэргэжил нэгт нөхдийн хамт шавь нарынхаа дунд авхуулсан шарласан зураг бүхий жааз өлгөжээ. Ширээн дээр нээж ч үзээгүй тогтмол ирдэг сэтгүүлүүдийг багц багцаар нь овоолсон ажээ. Гал тогооны өрөөнд салхи оруултал өвгөн энд байв.

	Иван тасалгааг тойруулан харлаа. Ийнхүү энд агуу их эрдэмтэн энэ хүн он удаан жил ажиллаж амьдарч магадгүй мөддөө үл бөхөх алдар нэрийг түүнд авчирсан бүтээлээ туурвижээ. Хэзээ нэгэн цагт түүний байхад дулаацаж дуу хоолойг нь нэвт шингээсэн тэр өрөө нь одоо хүн суудаггүй байрны хүйт чийгээр түүнийг угтах аж. Урьд нь профессорын харцыг шингээж гялалзаж байсан цог жавхлан нь бүхэл зүйлээс нь арилж хүний бүлээн гар хүрээгүй тэр бүх зүйлс өвөл ичээндээ орсон сарьсан багваахай шиг бээрэн хөрж хөшжээ. Өвгөн дахиад цонхны дэргэд суув. Түүний царайд агуу их сэтгэгчийн дүр илэрнэ. Гэвч Иван энэ дүр нь нүүрний байдал, духны арьсаа атиралдуулан бөөгнүүлж бодлогоширсон ярвайлт нь он удаан жилийн хийж дадсан ажлын нь зөвхөн ул мөр юм гэдгийг ойлгов. Энэ ярвайлт бол бодол санаагаа хүчлэн дайчилсных огт биш харин бие эвгүйцсэнээс ингээ юу гэмээр аж. Өвгөн эргэн тасалгааны доторхыг тойруулан харж эхлэв. Иван өвгөний юу эрээд байгааг сонирхон ажиглав. Гэвч нэгэн газар тогтож үл чадах нэвт шувт гөлрөн ширтэх хүйтэн харцыг харахад энэ түгжигдмэл амьдрал нь түүний сэтгэлийг огтхон ч үл хөдөлгөнө. Бодолдоо умбасан тэр гөлөрсөн харц урьд нь хэрэгтэй номоо дуртай цагтаа итгэлтэй дадсан гарын хөдөлгөөнөөрөө авдаг байсан номын тавиур дээр тусна. Гэхдээ тэр цулгай хоосон хана гөлрөн ширтэх шиг нүдээ бүлтийлгэнэ. Болхидуу хийцтэй тугалын арьсан гадартай түүний бичсэн системийн тухай хоёр том боть ном урьдын адил бичгийн ширээн дээр хэвтэнэ. Тэр тэмтрэн үзэх шиг санамсаргүй түүнд гараа хүргээд авав. Профессорын энэ байдал нь бусдаас давамгай түүний шинжийг бараг илэрхийлэх шиг гэнэт Иванд санагдав. Тэр хуучин байдлаасаа салж оюун бодлыг нь түгжиж байсан хүний ухаан бодлыг хязгаарласан мухардмал хүрээнээс сугаран гарч ирэв. Түүнийг эх дэлхийн амин холбоо хэм хэмжээ хааж боосонгүй. Бодит байдлын гав гинжийг жигшин зэвүүцээд тэр хүмүүсийн будилсан бүдүүлэг мэдлэгийг дотроо шоолон харж байсан байх ёстой. Шингэж байгаа нарны туяа туссан түүний царай гадна талын бүүдгэр гэрэл, тасалгааны харанхуй хоёрын хүч тэнцвэргүй тэмцэлд өөр шинэ байдалтай болов. Шингэх нарны туяа түгсэн цэлмэг тэнгэрт тодхон дурайх түүний дүрсийг хажуугаас нь харахад алс, бодитой бус, шидийг олсон хүнийх л ийм байдаг болов уу гэлтэй дүрс тодров. Иван яг энэ байдлыг нь буулган авах гэж өврийн дэвтрээ шүүрэн авсан боловч тэр агшинд эл этгээд зүс царай бол цаана нь бүүр өөр зүйл нуугдан байгаа хорчийж хатсан баг юм гэдгийг ойлгов. Бас профессорын ар дагзанд нь инээмсэглэж буй онигор саарал нүд байна уу гэдэг солиотой бодол тархинд нь орж ирэв. Тэгээд тэр түүний царайг гөлрөн ширтэв. 

	Профессор түүнийг хайхрамжгүй тайван харцаар харав. Өвгөний гэдэс битүүхэн хүржигнэн дуугарав. Иван сэтгэл дэнслэн өөрөөсөө «энэ тэнхээ тамиргүй, хөөрхий болж гүйцсэн бие үнэн хэрэгтээ амьд хүнээс үлдсэн нь энэ гэж үү? Ийм биед «оюуны оч» үүрд булшлагдлаа гэж үү?» гэж асуув. Одоо өвгөн түүнд амьгүй нэгэн бие шиг санагдав. Ийм хүний оронцог болсон амьтанд юуны нь «Ухаан бодол» байх вэ дээ! Ямар юмны нь «оюуны оч» гэж байх вэ дээ! Цагаан хорхой дүүрсэн нэг сав л байна. Өөр юу ч биш. Гэхдээ амьдралын эцэст амь тээх аргаа хайсан цагаан хорхойд ч болов тус болж өдий болтол амьдарч байна. Үүнд л түүний өнөөгийн амьдралын нь утга учир агуулагдаж байгаа бололтой. Ийм болохоор цагаан хорхой өөртөө агуулж түүнийг ундалж хооллон үйлчилнэ. Магадгүй үүнийхээ ачаар ч одоо хэр амь торгон яваа байж болох юм. Иймд цагаан хорхой нь түүнийг бүрэн захирч, унтаж амрах, ундалж хооллох бүхэн түүний тусын тулд л хийгдэж байна. 

	Тэр, зөөлөвчит сандал дээр суугаад цонхоор харна. Гэнэт цочирдож сэргэж бие нь тайвангүй болов. Чухам л нөгөө цагаан хорхой нь хөдөлж байгаа нь тэр аж. Тэгээд л өвгөн босож тасалгаа дотуур хөхүүл хүүхэд асрах халамжтай асрагч эх шиг түүнийг тээн явна. Өвгөн «ус, ус» гэх нь чухамдаа нөгөө цагаан хорхой нь ус гэж нэхэж байна гэж бодох хэрэгтэй аж. Тэгээд ус өгөхөөр өөрөө ууж байгаа дүр үзүүлэх боловч нөгөө цагаан хорхойндоо л зориулж байгаа билээ. Даанч өрөвдмөөр юм шүү!

	Иван бүр урам хугаран суув. Их юм санаж сэтгэл өөдрөг ирээд ийм юм үзсэн хүн арга ч үгүй биз. Тэрээр өөрийнхөө эл хурц мэдрэхүйг «Зөнч туяа» буюу «Оюун санааны нээлт» гэж сохроор бишрэн бодоход бэлхэн байлаа. Гэхдээ түүний өөдрөг сэтгэлийг дарж цорын ганц гарцаагүй сохор, ухагдашгүй хууль болох механикийн зүйд нийцэх хууль ноёлсон цэвэр материйн ёроолгүй гүн рүү унагаахын тулд жаахан түлхвэл л гүйцэх нь тэр. Эл огцом өөрчлөлт сэтгэлийг нь гутраан хүний аливаа ажил хэрэг зорилгогүй, дэмий юм гэж бодоход хүргэв.

	Тэгээд эл «бүх нийтийн арчаагүй байдлыг» дэлгэрүүлэн гүнзгийрүүлэх, улмаар бүүр түгээмэл, бүүр арчаагүй болгох сон гэдгээр бараг л бах таваа ханган сэтгэл нь тайтгарав. Санаа бодлын энэ бүх сүр жавхлант бүтэц, бүх «гол санаа», «төгс систем», «ертөнцийн уялдаат зураг» юунд нэгдэн нийлж, эл цэцэн санаа, нарийн «ялгаа», «хэлбэр, агуулга», «ухамсар» «хийсвэр үзэл», «бодит үзэл», танигдаж мэдэгдээгүйн хэсгийг өрөлбө хямсаагаар хавчин авч таслан ухамсрын гэрэлт хүрээнд оруулахыг оролдоцгоодог сэтгэлгээний бүх л гял цал буусан дэцэдмэл багаж далан хувь нь уснаас бүрдсэн бөгөөд үжиршиж, бүрэн дүүрэн хэрэгцээгүй болохдоо залуу, тэсвэртэй, амьдрах чадвартай зохион байгуулалттай өөр амьтны, тухайн тохиолдолд цагаан хорхойн, хоол тэжээл, материаллаг орчны эх булаг болдог хэдэн арван килограмм туйлдаж гүйцсэн «зохион байгуулалттай материд» хүргэдэг байна.

	Эл цагаан хорхой нь тодорхой үед энэ «зохион байгуулалттай материд амьдарч (тэгэхдээ «хийсвэр» болон «бодит үзэлгүйгээр» тэрчлэн, «ухамсрын агуулгагүйгээр») байгаад эцэст нь шинэ, зохион байгуулалттай материйн материал, орчин, хоол болно. Энэ мэт гутралд орсон үед дээр үед өөрийн зохиосон «Матери бол цорын ганц үнэн» гэдэг дуртай үгээ давтав.

	Хэдийгээр энэ нь сэтгэлийг тайтгаруулах нь бага боловч нэгэнт өөрийн нь мэдрэмжийг яг таг илэрхийлсэн тул бас ч таатай санагддаг билээ. Түүний бие энэ үгээ эсрэг хэлбэрээр ч бай хамаагүй, бүхнийг багтаасан, аливаа эргэлзлийг шийдвэрлэгч илэрхийлэл мөн хэмээн үзнэ. Төрөлхийн мухар сүсэгт талтай тэр гэвч энэ «цэвэр» материйг, энэ «үнэн болох материйг» яваандаа ямар нэгэн шинэ сүжигт хувирган, түүнээс зөн бэлгэ, совингоор дамжуулан ямархан нэгэн хүртэшгүй нууцлаг байдлаар хүнд мэдрэгддэг «уг материйн сүнсийг» нээжээ.

	Зураач хүн хүний сэтгэлийн бүх л хэлбэр, сэтгэлгээний бүх аргыг нэвт шувт олж харан түүний сэтгэл нэвтрэн орогч (чухам үүгээрээ л зураач гэж нэрлэгдэх эрхтэй) байх ёстой гэсэн үзлээс Иван заримдаа ухран бүр шал эсрэг дүгнэлт хийдэг байлаа. Хэн нэгний санал бодлыг хуваалцаад урвуулан зөвшөөрөх эсвэл хоёр биесээ ойлгон өрөвдөх үе тохиолддог л байлаа. Гэвч хэзээ ч тэр өөрийн бодлоо бусдад илэрхийлэн ойлгуулж эс чадна. Учир нь тэр бусдын мэдлэгт өөрийгөө захируулдаг хүн юм. Заримдаа ямар нэг гүн ухааны сургаалтай танилцаад түүнийг сэтгэл өндөр хүлээн авах боловч бодсоноос нь бүр тэс өөр юм мөн л өмнөх бодлоосоо ухраах нь үгүй. Тийм үедээ тэр «Бүгд л аль нэг талаараа зөв юм» гэсэн дүгнэлт хийж түүнийгээ тун их амжилт мөн гэж тооцно. Хоёр эсрэг тэсрэг үнэн ямар ч үед бие биесээ үгүйсгэж үл чадах юм гэсэн санаа улам тодрох бөлгөө. Тийм үнэн гэгч харин ч бүр хүний зөнч сэтгэлийг баяжуулж янз бүрийн цэцэг жимсний адил нүд сэтгэлийг баясгана. Тэр ч байтугай түүний бие агуу их хүмүүс, ганц онолоор хязгаарлагдагч агуу их сэтгэгчдийн өрөөсгөл, явцуу байдлыг ойлгож чаддаггүй билээ! Цаашилбал тэр санаа бодол нь сэтгэхүйн биш, харин сэрэл мэдрэхүйд хамаарах юм байна гэсэн дүгнэлтэд хүрчээ. Маргаангүй үнэний төлөө ямар нэг бодол төрөхөд түүний үнэнч чанарыг оюун ухаанаараа бус сэтгэлээрээ мэдэрнэ гэж саналаа. «Дүгнэлт нь сэрлийн нэг хэлбэр» гэдэг бол түүний гуравдагч тулгуур сургаал болсон бөгөөд тэр энэ нээлтдээ ер бусын сэтгэл хангалуун байх аж. Тодорхой өргөн тайлбар хангалттай хийсэн энэ гурван томьёо нь залуу насны ичих зангаар бичгийн ширээнийхээ цоожтой нүдний ёроолд бусад юман доор нуун хадгалдаг байсан гүн ухааны гурван дэвтрийг нь дүүргэсэн байдаг байлаа. Нэгэн үе үүнийгээ өөртөө тэр «Сургаал» гэж нэрлэж байжээ. «Сургаал» нь түүний урмыг хугалж сэтгэл алдрахад хүргэж байсан удаа бий. Тэр үед ийм зүйлээ дэмий нууцлан хадгалж байснаа ойлгосон билээ.

	Хам утгаас нь сугалан авч тайлбар зүүлт хийсэн тэр бүгд нь бие биеийг харилцан үгүйсгэсэн санагдана. Энэ нээлт нь түүнийг гашуун урам хугарах, бүрэн итгэл алдахад хүргэжээ. Тэр дэмий нэг нууц цэцэрхэн, гүн ухааны дэвтрээ хянамгайлан хадгалж байсангүйгээ илт ойлгов. Үүнд л түүний урам хугарах сэтгэлийн дохио нуугдан байжээ. Тэгээд гүн ухааны эрэл хайгуулаа бусдад үзүүлээгүй минь яамай гэх бодол нь түүний хувийн сүйрлийг жаал нимгэлэв. Тэр цагаас хойш тэр аливаа юманд итгэх итгэл нь өнгөрч өөрийн «Сургаалд» төдийгүй бүх л сургаалд сүжиг буурчээ.

	Тасалгаанд харуй бүрий болов. Иван өвдөг дээрээ сул хэвтээ дэвтрээ хойш авч тавиад цонх руу хүрч очив. Түүний бодлогоширсон байдал аажмаар сэтгэлийн хямрал болон хувирав. Улам бүр харанхуй болох гадагш харахад гудамжинд ургасан туулайн бөөрний өтгөн салаа мөчрүүд хөдлөн харагдана. Хотын зүг бүрд ар араасаа гэрэл нэмэн ассаар. Урьд нь сонсогдохгүй байсан трамвайн чимээ дуулдана. Түүний зөөлхөн жингэнэх дуу гудамжинд зэрэгцсэн дэнлүүний урт цувааны дагуу цуурайлна. Профессор цонхноос нүдээ үл салгах нь гэрэл гялалзан харагдах тэртээ алсаас эрж байсан зүйлээ сая олох шиг. Иван түүний дэргэд зогсоод мөн л алсыг ширтэн анивчин гялалзах их хотын гэрлэн чимгийг сонирхон ажиглав. Унтсан нойрноос сэрэх шиг сэтгэл татсан яндангийн цуурай түүнийг цочоов.

	Бодолдоо умбасан тэр хэчнээн удсанаа сая л ойлгов. Тэгээд профессорын энэ байгаа байдал нь, авьяас билиг нь үүрд мөнх хав дарагдсан ч өөрт нь байсаар байгаа, дахин сэргэхэд бэлхэн зүйл юм даа гэсэн бодолд хүргэв. Түүний сэтгэлийн гүнд өвгөн тэр хоёрын хооронд үүссэн бие биеэ харилцан ойлгох үл мэдэг сэрэл үүсэв. Тэгээд харанхуй нөмрөн авсан энэ тасалгаанаас хурдхан гарахгүй бол эл бодолдоо бүрэн автах нь гэж бодоод жаал хүүгээ хөдөлгөх асрагч эмээ шиг өлмий дээрээ аяархан гишгэлэн нууцгайхан гараад хаалгаа араасаа хаалаа.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)



	




	1984 оны хэвлэл “ҮДИЙН ХАЛУУН (Югославын зохиолчдын тууж, өгүүллэгүүд)” номын гарчиг

	Орчуулсан Ч. Алтанзагас:

	ИВО АНДРИЧ : Нүглийн орон  

	 

	Орчуулсан Д. Гонгор:

	ПРЕЖИХОВ ВОРАНЦ : Зүүн халаас

	МИРОСЛАВ КРЛЕЖА : Туг

	ВЕКОСЛАВ КАЛЕБ : Таяг

	ВЛАДАН ДЕСНИЦА : Уулзалт

	РАДОВАН ЗОГОВИЧ : Охин дүү

	МИШКО КРАНЕЦ : Өндөг

	 

	Орчуулсан Д. Бадамням:

	РАНКО МАРИНКОВИЧ : Гар 

	 

	Орчуулсан Б. Энэбиш, Э. Одмаа: 

	БЕНО ЗУПАНЧИЧ : Үдэшлэг

	 

	Орчуулсан Я. Хишигт: 

	ЖИВКО ЧИНГО : Гал түймэр

	 

	Орчуулсан С. Батбилэг:

	СЛАВКО ЯНЕВСКИЙ : Үдийн халуун

	АНТОНИЕ ИСАКОВИЧ : Оршуулга

	БЛАЖЕ КОНЕЦКИЙ : Нүүдэл

	 

	Орчуулсан Ч. Дашдорж:

	РАМИЗ КЭЛЬМЕНДИ : Ганцхан чамд л зүрхээрээ шивнэх үгс

	МЛАДЕН МАРКОВ : Банатаас яваа галт тэрэг

	 

	Орчуулсан Д. Даваа: 

	МАРКО БОЖИЧ : Царс мод бүсгүй хоёрын тухай домог

	 

	 

	Социалист Югославын олон үндэстний утга зохиолын янз янзын үеийн төлөөлөгчдийн янз янзын арга барилаар бүтсэн бүтээлүүд «Үдийн халуун» гэдэг югославын зохиолчдын тууж өгүүллэгийн энэ номд орсон болно.

	Энэ номд орсон тууж, өгүүллэгүүдэд дайны өмнөх болон дайны дараах үеийн югославын ард түмний аж амьдрал, ажилчид, тариачид, сэхээтнүүдийн үзэл санаан дахь өөрчлөлтийг тусган үзүүлжээ. 

	Үүнд түүх - гүн ухааны, дайн, хувьсгалын сэдэв, фашизмын эсрэг ард түмний тэмцлийн сэдэв голлож байна.

